Gwasanaethau Boreol i Ysgolion Uwchradd  -  gol. Catrin Lewis


Y PENTECOST
· Emyn

· Tybed faint ohonoch chi sy’n cael eich pen-blwydd yr wythnos yma? 
· Tybed fyddwch chi’n atgoffa eich teulu chi a’ch ffrindiau chi bod y diwrnod mawr wedi cyrraedd? – y diwrnod sy’n dathlu’r tro cyntaf y daethoch chi i’r byd yma erioed.  

· Mae’r pobl ifanc yn ddigon parod i ddweud beth yw eu hoed nhw.  Ond, ymhen rhai blynyddoedd, pan fyddwch chi dipyn yn hŷn fyddwch chi ddim mor barod, efallai, i ddweud beth yn hollol fydd eich oedran chi.  Mae oedolion yn gallu bod yn reit ddistaw am eu hoedran nhw!
· Ond disgwyliwch chi nes bydd rhywun yn hen go iawn, ac mi fyddan nhw’n dechrau brolio eto, ac yn falch o gael sôn am eu pen-blwydd nhw.  Byddan nhw’n falch o gael dweud eu bod nhw’n wyth deg, naw deg, neu hyd yn oed yn gant oed.

· Yr wythnos yma rydyn ni’n dathlu pen-blwydd arbennig iawn, pen-blwydd sy wedi cael ei ddathlu nid degau o weithiau o’r blaen, ond cannoedd o weithiau dros y canrifoedd.  Nid pen-blwydd dyn na dynes, y tro hwn, ond pen-blwydd yr Eglwys Gristnogol.  Ie, pen-blwydd Eglwys Iesu Grist, yr Eglwys fawr fyd-eang sy’n mynd yn ôl ac yn ôl i amser pell iawn, dros ugain canrif, bum neu chwe canrif cyn i’r iaith Gymraeg gael ei geni.  
· Gadewch i ni ddychmygu ein bod ni’n ôl yn y cyfnod pell hwnnw pan gafodd yr Eglwys ei geni.  Gwrandewch ar y newyddion cyffrous o Jerwsalem – yn syth ar ôl i’r Eglwys gael ei geni.  
· Stiwdio:   Croeso i Newyddion y Byd.  Dyma’r prif bennawd:
Digwyddiad rhyfeddol yn Jerwsalem – genedigaeth Eglwys Iesu Grist.

Y brif stori heddiw yw’r digwyddiad yna yn Jerwsalem.  Felly rydym yn ymuno â’n prif ohebydd tramor, sy’n siarad yn fyw â ni o Jerwsalem.  

· Gohebydd:   Wel, mae ’na gyffro mawr ar strydoedd y ddinas ‘ma, ac mae pawb yn siarad am y peth.
· Stiwdio:   Ond be ddigwyddodd yn hollol?
· Gohebydd:   Dw i newydd fod yn siarad gyda un o’r bobl oedd yno.  Ydych chi’n cofio Iesu Grist gafodd ei groeshoelio?  Hwnnw sydd wedi atgyfodi, medden nhw.  Wel, roedd ei ffrindie fe wedi hel at ei gilydd yn yr un lle. Ac yn sydyn mi glywon nhw sŵn rhyfedd iawn, fel sŵn gwynt cryf dros ben yn rhuthro atyn nhw.  Wel, mi lanwodd y gwynt y tŷ lle roedden nhw’n eistedd.  A dyma be ddigwyddodd wedyn – dyma nhw’n gweld tafodau o dân yn glanio ar bob un ohonyn nhw.  Roedd yr Ysbryd Glân wedi dod atyn nhw.  
· Stiwdio:   Ysbryd Glân?  Fedrwch chi esbonio?
· Gohebydd:   Medraf.  Yn ôl y Cristnogion, Duw ei hun ydi’r Ysbryd Glân.  Ac mi ddaeth atyn nhw i gyd, bob un, a’u llenwi nhw efo’i bresenoldeb.  
· Stiwdio:   Be ddigwyddodd wedyn?
· Gohebydd:   Dyma beth rhyfeddol.  Gwrandewch ar hyn.  Dechreuodd pawb siarad. ac roedd y bobl ddiarth oedd yn Jerwsalem yn clywed y geiriau yn eu ieithoedd nhw, ac yn deall pob gair.  
· Stiwdio:   Mae’n siŵr bod pawb yn sôn am y peth.  Mae’n amlwg bod tipyn o le ar strydoedd Jerwsalem.  Tybed ai wedi cael gormod o win oedden nhw?
· Gohebydd:   Wel, roedd eraill yn amau hynny.  Ond dyma un o’i harweinwyr nhw yn sefyll ar ei draed, dyn o’r enw Pedr.  Roedd o’n taeru’n ddu las nad oeddan nhw ddim wedi meddwi.  Roedd hi’n rhy gynnar yn y bore i neb feddwi, medda fo.  Na, gwaith Duw oedd y cwbl, meddai Pedr. 

· Stiwdio:   Ond, am beth roedd y Cristnogion yn siarad?  
· Gohebydd:   Eu prif neges oedd Iesu Grist.  Fe ydi’r un mae Duw wedi ei anfon i’n helpu ni, medden nhw.  Er iddo gael ei groeshoelio a’i ladd, mae e’n fyw.  Ac yn fyw i helpu pawb sy’n troi ato fe.
· Stiwdio:   Wel, mae’n hamser ni wedi dod i ben.  Rydan ni’n edrych ymlaen at glywed beth fydd yn digwydd nesa ar strydoedd Jerwsalem a thrwy’r byd i gyd.  Diolch, a hwyl am y tro.
Gweddïwn
O Dduw, diolch i ti am yr wythnos arbennig yma.  Diolch i ti am yr eglwys Gristnogol.  Diolch ei bod hi wedi tyfu a mynd ar led drwy’r byd i gyd.  A diolch am yr holl bethau da mae dilynwyr Iesu Grist wedi eu gwneud dros y canrifoedd. Rho nerth yr Ysbryd Glân i ninnau i wneud dy waith.  Amen

